
Gaurashankaravivahavarnanam

గౌరాశఙ్కరవివాహవర్ణనమ్

(శివరహస్యాన్తర్గతే  ఈశాఖ్యే)
(స్కన్దప్రోక్తమ్   )

॥ ౧ । దేవైః  కృతా గణేశస్తుతిః॥
దేవా ఊచుః ।
పాశాఙ్కుశకరాసక్తమోదకం విఘ్ననోదకమ్ ॥ ౧౩॥
బోధకం సర్వశాస్త్రాణాం  భజామో విఘ్ననాశకమ్ ॥ ౧౪॥
వేతణ్డగణ్డం   శశిఖణ్డసూనుం
దానోదగణ్డం  నతదేవషణ్డమ్  ।
స్వభక్తవిఘ్నార్తిహరప్రచణ్డం 
నమామ్ఖణ్డం   సురహస్తిచణ్డమ్  ॥ ౧౫॥
నాకినాయకనతాబ్జపాదుకం
విఘ్ననాశవినాయకం భజే ।
విష్ణుసాయకసుభక్తిదాయకం
ప్రణమతాద్య  సురా గణనాయకమ్ ॥ ౧౬॥
హృదన్తర్విభాన్తం ధియం చోదయన్తం
ఉమాకాన్తమోదప్రదం  సత్సుదన్తమ్ ।
ప్రశాన్తం  సుదాన్తం హసన్తం నదన్తం
వసన్తం ముదా తం భజామ్యేకదన్తమ్ ॥ ౧౭
(ప్రశాన్తం  సుదాన్తం నదన్తం హృదన్త-
ర్వసన్తం ముదా తం భజామ్యేకదన్తమ్)॥ ౧౭॥
సురావనం సుపావనం నమజ్జనార్తినాశనం
సతాం హృదేకవాసినం భజే మతఙ్గజాననమ్  ।
సనాతనం నిరఞ్జనం  ఫలాదిసారభోజనం

స్వభక్తవిఘ్ననాశనం భజే మతఙ్గజాననమ్  ॥ ౧౮॥
చరాతరాదికారణం స్వభక్తపాపహారిణం
భవామ్బుధేః సుతారణం ప్రశాన్తకామపూరణమ్  ।
గజాననప్రసాదనం  పఠన్తి యే మనీషిణః
న తే భవన్తి దుఃఖితాననా గణేశశాసనాత్ ॥ ౧౯॥
॥౨ ।మహాదేవస్య వేదిప్రవేశవర్ణనమ్  ॥
వేదిం ప్రవేశయామాస  మహాదేవం సురైః  సహ ।
రత్నసిహ్మాసనే దివ్యే సంస్థాప్య  పరమేశ్వరమ్ ॥౨౧॥
పాదౌ ప్రక్షాల్య  దేవస్య రత్నభృఙ్గారజైర్జలైః     ।
మేనాకరాన్తనిర్యాతైః  సమ్ప్రోక్ష్యాథ స్వామౌలిషు ॥౨౨॥
బ్రహ్మవిష్ణ్వాదివిబుధాః   కృతార్థా గిరిణా సహ ।
తత్రాహ  విష్ణుర్దేవేశో   బ్రహ్మాణం  తం విలోకయన్ ॥౨౩॥
భవానహం సముత్పన్నౌ దేవస్య భుజయోః పురా ।
లలాటతటతో రుద్రః  సురా మునిగణైః  సహ ॥౨౪॥
ఏషా హైమవతీ  గౌరీ మాయాసా పరమేష్ఠినః  ।
సఞ్జానన్  లోకసిధ్యర్థముద్వాహార్థమిహాగతః   ॥౨౫॥
భవోఽసౌ జగతాం ధాతా పితా తవ మమాపి చ ।
మాతా దేవీ సదాఽస్మాకం యయోరుద్వాహమఙ్గలమ్  ॥౨౬॥
పశ్యామో ధన్యనేత్రాభ్యాం  విముక్తభవబన్ధనాః  ।
అస్యైవ  మూర్తిభిర్వ్యాప్తం జగత్సర్వం చరాచరమ్ ॥౨౭॥
క్షిత్యమ్బ్వగ్న్యనిలాకాశసూర్యేన్ద్వాత్మా  చ దీక్షితః ।
మహాదేవో మహానాత్మా స్వతన్త్రః  సర్వహృద్గతః  ॥౨౮॥
తదా స గిరిరాట్ తత్ర మేనయాఽపూజయద్వరమ్ ।
మధుపర్కేణ విధినా పుష్పైర్గన్ధైర్మనోరమైః     ॥౨౯॥
ధూపైర్దీపైశ్చ    నైవేద్యైర్వాసోఽలఙ్కారభూషణైః    ।
గామర్ఘ్యం  శమ్భవే దత్వా తామనుజ్ఞాప్య  శఙ్కరః ॥ ౩౦॥
సంస్థితః  సురసఙ్ఘైశ్చ  గణైర్వీజితచామరః  ।

నదత్సు దేవతూర్యేషు గాయత్సు సుమనోహరమ్ ॥ ౩౧॥
కీర్యమాణేషు పుష్పేషు సాక్షతేషు సభాఙ్గణే  ।
సదస్యేషు సురేన్ద్రేషు  గణేషు చ మహత్సు చ ॥ ౩౨॥
గర్గోదితే  శుభే లగ్నే గిరిరాట్ మేనయా తదా ।
గిరిజాం సమలఙ్కృత్య విమలాం వరభూషణైః  ॥ ౩౩॥
సమానీయ మహాదేవీం తదా ప్రత్యఙ్ముఖస్థితామ్   ।
వీజితాం చామరైస్తత్ర   సఖీభిః సంవృతాం శివామ్ ॥ ౩౪॥
మధ్యేపటధరావాస్తాం తదా శక్రహరీ  ముదా ।
సురాః సార్ద్రాక్షతాహస్తాస్తస్థుః    ప్రాఞ్జలయో   గణాః ॥ ౩౫॥
స్తిమితే వాద్యఘోషే చ జేపుస్తత్ర మహర్షయః  ।
వసిష్ఠో వామదేవశ్చ గౌతమోఽత్రిర్భృగుస్తథా  ॥ ౩౬॥
జమదగ్నిః కాశ్యపశ్చ భరద్వాజో మహర్షయః  ।
ప్రత్యేకం  మఙ్గలం  పద్యం పఠన్తి స్మ శివోత్సవే ॥ ౩౭॥
॥ ౩ ।ఋషిభిఃప్రోక్తం   మఙ్గలపాఠః ॥
వసిష్ఠ ఉవాచ ।
మౌర్వీమూర్ధ్నిరథః  శరాసనశిరఃసఞ్చారిచక్రద్వయం
చక్రాన్తర్నిహితః   శరస్తదుదరే సూతస్తదాస్యే హయాః ।
తేషామేవ శిరఃసు దేవవసతిర్యస్యేతి యస్యశ్రుతం
దేవాశ్చిత్రపరిచ్ఛదః  స భగవాన్ కుర్యాత్సదా మఙ్గలమ్  ॥ ౩౮॥
వామదేవ ఉవాచ ।
యోదేవః శ్రుతిశేఖరేషు  విదితో యం భాసకం జానతే
యేన భ్రామ్యతి  లోకజాలమఖిలం యస్మై  నమస్కుర్వతే ।
యస్మాన్నాపరమస్తి కిఞ్చిదపి వై యస్యాఙ్గమేతజ్జగత్ 
యస్మింస్తిష్ఠతి  సర్వమేవ భువనం కుర్యాత్సదా(స మే)మఙ్గలమ్  ॥ ౩౯॥
గౌతమ ఉవాచ ।
విశ్వాత్మా భగవాన్ చరాచరతనుర్విశ్వాత్మకోఽయం శివో
వేదాన్తప్రథిరువైభవపదో   నిఃశ్వాసవేదో హరః ।
యోగౌరీరమణోఽత్ర నిర్జరవరో  విశ్వప్రకాశాత్మకో

విధ్వస్తాఖిలభక్తపాతకకులః కుర్యాత్స మే మఙ్గలమ్  ॥ ౪౦॥
అత్రిరువాచ  ।
యం దేవా న హి జానతే పురహరం శమ్భుం భవానీపతిం
విశ్వాత్మానమనన్తవిష్ణువిధిభిః  సంసేవ్యపాదామ్బుజమ్ ।
తం సర్వాదిగురుం మనోజవపుషం గౌరీవివాహోత్సుకం
వన్దే తచ్చరణామ్బుజన్మయుగలం కుర్యాత్సదామఙ్గలమ్  ॥ ౪౧॥
భృగురువాచ ।
యద్భీత్యా పవతేఽనిలోఽపి సహసా విశ్వోదయస్థో రవిః
అగ్నిశ్చోర్ధ్వశిఖో  భవత్యనుదినం శక్రః  సురాన్ పాతి వై ।
మృత్యుర్ధావతి  యద్భయేన సుతరాం మృత్యుఞ్జయస్యాజ్ఞయా 
యం సామ్బం హృదయే భజన్తి మునయః సోఽయం శివాయాస్తు నః ॥ ౪౨॥
జమదగ్నిరువాచ ।
యోవిష్ణోర్జనితా   సురాసురగురుర్వేదాన్తవేద్యో హరో
యత్పాదామ్బుజపూజనేన జగతీ ధన్యా కృతార్థాఽభవత్  ।
ధన్యోఽయం గిరిరాజరాజతిలకః సత్పాత్రకన్యార్పణాత్
నాన్యం జానథ శఙ్కరాత్ సురవరాః కుర్యాత్స వో మఙ్గలమ్  ॥ ౪౩॥
కాశ్యప ఉవాచ ।
సేవార్థాగతవిఘ్నరాట్గుహలసద్వాహేక్షణాభ్యుత్థ   త-
త్ప్రత్యాయాత భుజఙ్గఫూత్కృతికనద్భాలాగ్నికీలోత్కరైః   ।
ఇన్దుస్యన్దిసుధోపజీవితకరివ్యాఘ్రాదినాదార్భటీ   -
భీతాక్షావనతత్పరాగిరిసుతాకాన్తేక్షణాన్మఙ్గలమ్  ॥ ౪౪॥
భరద్వాజ ఉవాచ ।
కారుణ్యామృతసారపూరితలసన్నేత్రాన్తసంవీక్షణ  -

త్రైలోక్యావనదీక్షితం  జపవటీరాజత్కరామ్భోరుహమ్ ।
సామ్బం నిర్జరదీర్ధికాప్రవిలసత్సమ్ఫుల్లపద్మావలీ    -
ధూలీధూసరకర్బురోజ్జ్వలజటారేఖం  భజే శ్రేయసే  ॥ ౪౫॥
ఇత్థం  మఙ్గలవాక్యాని  ప్రయుఞ్జానా   మహర్షయః  ।
॥ ౪ । శివశివాపాణిగ్రహణవర్ణనమ్  ॥

అక్షతాన్ వ్యకిరన్ గౌరీశఙ్కరోపరి సాదరమ్ ॥ ౪౬॥
తత్రాభివీక్ష్య  రతిమేవ సుదుఃఖితాం తా-

మమ్బాముదైక్షత  శివః స్మరసమ్ప్రదానే ।
సా శర్వవక్త్రమభివీక్ష్య  దయాన్తరఙ్గా
చక్రేఽఙ్గసఙ్గినమనఙ్గం     మపాఙ్గపాతైః   ॥ ౪౭॥
అజోఽపి లాజైర్వరవహ్నిమౌలౌ
జుహావ మన్త్రైర్మునివర్యజుష్టః   ।
స్వచారువక్త్రైః  శశిఖణ్డభూషణం
విలోక్య నైత్రైర్ముదమాప   విస్మితః ॥ ౪౮॥
దదౌ స భృఙ్గారికధారయా  సమం
స మేనయాభూధరనాయకః కరే ।
హరస్య హస్తాబ్జతలే  భవాన్యాః
పాణిం దదత్పాత్రమహో  బభూవ ॥ ౪౯॥
సురాస్తదోచుర్మునయో గిరీశ్వరం
ధన్యో హి మాన్యో హరపాత్రదాతా  ।
ప్రతిగ్రహీతాపి   మహేశ్వరః స్వయం
ధన్యా కిలైషా  జగతాం జనిత్రీ ॥ ౫౦॥
పాణిగ్రహే  పర్వతరాజపుత్ర్యాః
పాదామ్బుజం పాణిసరోరుహాభ్యామ్ ।
అశ్మానమారోపయతః స్మరారే-
ర్మన్దస్మితం  మఙ్గలమాతనోతు  ॥ ౫౧॥
ప్రదక్షిణావర్తశిఖం  హి వహ్నిం
బిభ్యన్తం ఏనం క్రమణేన  తౌ శివౌ ।
పరీత్య శేషం విధినా సమాప్య
ముదా తదా తస్థతురేవ  హర్షితౌ  ॥ ౫౨॥
నీరాజ్య గౌరీసహితం మహేశ్వరం
మేనా తదా సా ప్రణనామ  హృష్టా ।
గిరీశ్వరశ్చాపి తదాదిదమ్పతీ

ననామ హృష్టో గిరివర్యజుష్టః  ॥ ౫౩॥
తామ్బూలవిశ్రాణనగన్ధపుష్పైః  
సురాసురాన్ భూధరనాయకాంశ్చ ।
చకార పూజాభిరతీవ హృష్టాన్
తుష్టాన్తరఙ్గోఽథ    శివాజ్ఞయా  హరిః ॥ ౫౪॥
గోభూహిరణ్యం కనకామ్బరం వసు
ద్విజేషు సర్వర్షిషు  శఙ్కరాజ్ఞయా  ।
విశ్రాణకో  వైశ్రవణో   ముదాఽభూత్
తదా శివాయాః సువివాహమఙ్గలే  ॥ ౫౫॥
రుద్రం  హరిద్రాఙ్గముమా   చకార
సా న్యస్తతన్ద్రాపి  సుచన్ద్రశేఖరమ్  ।
తదాద్రిపత్నీ  గణగీతమన్ద్రైః
సుచన్దనార్ద్ర   పటవాసభూషితమ్ ॥ ౫౬॥
హరోఽపి దేవ్యా విజహార హర్షిత -
శ్చకార పుష్పైః  సహకారపూజామ్ ॥ ౫౭॥
॥ ఇతి శివరహస్యాన్తర్గతే  గౌరాశఙ్కరవివాహవర్ణనం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః ।అధ్యాయః ౧౮గౌరాశఙ్కరవివాహః
। ౧౩-౫౭ ॥
- .. shrIshivarahasyam . IshAkhyaH dvAdashamAMshaH . adhyAyaH 18 gaurAshankaravivAhaH

. 13-57 ..

Notes:

.. 1 . Devaiḥ Kṝtā GaṇeśaStutiḥ..

॥ ౧ । దేవైః  కృతా గణేశస్తుతిః ॥
Deva-s దేవాః eulogize Gaṇeśa గణేశ upon being instructed by Śiva శివ to do so as He

reaches the gates of the abode of Himācalaహిమాచల, for the Ceremony of Pāṇigrahaṇa

పాణిగ్రహణ  of Pārvatīపార్వతీ.
.. 2 . Mahādevasya VedipraveśaVarṇanam..

॥౨ ।మహాదేవస్య వేదిప్రవేశవర్ణనమ్   ॥

Mahādevaమహాదేవ makes entry into the Vedi వేది where the procedure of Pāṇigrahaṇa

పాణిగ్రహణ  would be conducted. Mahādevīమహాదేవీ is escorted to the Vedi వేది in due

course amidst a musical ambience.

.. 3 . ṚṣibhiḥProktaṁ MaṅgalaPāṭhaḥ..

॥ ౩ ।ఋషిభిఃప్రోక్తం   మఙ్గలపాఠః  ॥
Ṛṣi-s ఋషయః individually recite the MaṅgalaPāṭhaḥ మఙ్గలపాఠః  ahead of the

Pāṇigrahaṇaపాణిగ్రహణ  ceremony.

.. 4 . ŚivaŚivāPāṇigrahaṇaVarṇanam..

॥ ౪ । శివశివాపాణిగ్రహణవర్ణనమ్   ॥
Pāṇigrahaṇa పాణిగ్రహణ  ceremony of Mahādeva మహాదేవ and Mahādevī మహాదేవీ
comes to be to the delight of everyone present.

